
PSIXOLOGIYA FANLARI 
 

VERBAL KOMMUNIKATIV KOMPETENSIYANI RIVOJLANTIRISHDA MADANIY 
VA IJTIMOIY KONTEKSTNING ROLI 
 

Ismoilov Temurbek Islomovich 
Namangan davlat Ibrat nomidagi chet tillari instituti proffesori  
Tel: +998 99 972 19 82 
 
Annotatsiya. Tezisda verbal kommunikativ kompetensiyani rivojlantirishda madaniy va ijtimoiy kontekstning 
o‘rni kompleks tarzda tahlil qilinadi. Tadqiqotning asosiy diqqat markazida insonning og‘zaki muloqot jarayonida 
til, madaniyat va ijtimoiy tajribaning o‘zaro ta’sir mexanizmlari hamda ularning shaxsning kommunikativ 
salohiyatiga ta’siri yoritiladi. Verbal kommunikativ kompetensiya insonning nutqiy, semantik, pragmatik va 
madaniy jihatdan moslashuvchan bo‘lishini taqozo etadi. Shu nuqtai nazardan, madaniy kontekst — bu shaxs 
nutqida ifodalangan ijtimoiy qadriyatlar, me’yorlar, nutq etiketi va ramziy tizimlarning yig‘indisi bo‘lib, u 
kommunikativ jarayonning mazmunini shakllantiradi. Ijtimoiy kontekst esa shaxsning ijtimoiy mavqei, rollari, 
ijtimoiy guruhdagi maqomi va kommunikatsiya holatiga mos strategiyalar tanlash qobiliyatini belgilaydi. 
 
Kalit so’zlar: Verbal kommunikativ kompetensiya, madaniy kontekst, ijtimoiy kontekst, lingvokulturologiya, 
pragmatik kompetensiya, muloqot etiketi, nutq madaniyati, ijtimoiy kommunikatsiya, pedagogik muloqot, 
kontekstual yondashuv. 
 

THE ROLE OF CULTURAL AND SOCIAL CONTEXT IN THE DEVELOPMENT OF 
VERBAL COMMUNICATIVE COMPETENCE 
 

Ismoilov Temurbek Islamovich 
Professor of the Namangan State Ibrat Institute of Foreign Languages 
 
Annotation. The thesis comprehensively analyzes the role of cultural and social context in the development of 
verbal communicative competence. The main focus of the study is on the mechanisms of interaction of language, 
culture and social experience in the process of human verbal communication and their impact on the 
communicative potential of the individual. Verbal communicative competence requires a person to be speech, 
semantic, pragmatic and culturally flexible. From this point of view, cultural context is a set of social values, norms, 
speech etiquette and symbolic systems expressed in a person's speech, which forms the content of the 
communicative process. Social context determines the individual's social position, roles, status in a social group, 
and ability to choose strategies appropriate to the communication situation. 
 
Keywords: Verbal communicative competence, cultural context, social context, linguoculturology, pragmatic 
competence, communication etiquette, speech culture, social communication, pedagogical communication, 
contextual approach. 

 

DOI: https://doi.org/10.47390/ydif-y2026v2i2/n70  

 

Kirish: Zamonaviy globallashuv sharoitida insonning shaxsiy va kasbiy muvaffaqiyatini 

belgilovchi muhim omillardan biri — bu uning verbal kommunikativ kompetensiyasidir. Verbal 

kommunikativ kompetensiya faqatgina til bilish bilan cheklanmay, balki til vositasida o‘z fikrini 

madaniy va ijtimoiy jihatdan to‘g‘ri ifoda etish, suhbatdoshni anglash, madaniy kontekstni 

to‘g‘ri talqin qilish va ijtimoiy vaziyatga mos nutq strategiyasini tanlay olish qobiliyatini ham 

o‘z ichiga oladi. Shu jihatdan, kommunikativ kompetensiya insonning madaniy ongini, ijtimoiy 

rollarini, axloqiy me’yorlarini hamda dunyoqarashini ifodalovchi murakkab ko‘p qirrali tizim 

sifatida namoyon bo‘ladi. Bugungi kunda ta’lim tizimi oldida turgan eng dolzarb vazifalardan 

biri — yoshlarning til orqali madaniyatni anglash va uni muloqot jarayonida adekvat ifodalash 

ko‘nikmalarini shakllantirishdan iboratdir. Verbal kommunikatsiya, aslida, insoniyat tarixining 

ilk bosqichlaridan boshlab madaniy taraqqiyotning eng muhim shakllaridan biri bo‘lib kelgan. 

U orqali shaxs o‘z fikrlarini, his-tuyg‘ularini, ijtimoiy tajribalarini va qadriyatlarini uzatgan. Shu 

boisdan verbal kommunikativ kompetensiyani rivojlantirishda madaniy kontekst va ijtimoiy 

kontekstning o‘rni fundamental ahamiyat kasb etadi. Madaniy kontekst – bu tilning milliy-

madaniy xususiyatlarini, xalqning tarixiy tajribasini, mentalitetini va dunyoqarashini 

ifodalovchi tizim bo‘lsa, ijtimoiy kontekst insonning ijtimoiy muhitdagi mavqei, ijtimoiy rollari, 

muloqotdagi maqomi va ijtimoiy munosabatlarga mos xatti-harakatlarini belgilovchi 

maydondir. Demak, har bir nutqiy akt — bu madaniy va ijtimoiy omillarning murakkab o‘zaro 

ta’siri natijasidir. Tilshunoslik, psixolingvistika va sotsiologiya fanlarida olib borilgan 

tadqiqotlar verbal kommunikativ kompetensiyaning shakllanishida madaniy va ijtimoiy 

omillar o‘rtasidagi dialektik aloqadorlikni chuqur ochib beradi. Masalan, E. Hallning “High-

context” va “Low-context” madaniyatlar nazariyasi shuni ko‘rsatadiki, har bir xalqning 

kommunikativ xatti-harakatlari ularning madaniy qadriyatlari bilan bevosita bog‘liq. Yuqori 

kontekstli madaniyatlarda (masalan, Yaponiya, Koreya, Xitoy) muloqotda ko‘proq noverbal 

signallar, konnotatsiyalar, ramziy ifodalar muhim rol o‘ynaydi, past kontekstli madaniyatlarda 

esa (masalan, AQSh, Germaniya, Buyuk Britaniya) aniqlik, to‘g‘ridan-to‘g‘rilik va nutqiy ifoda 

ustuvorlik qiladi. Shunday ekan, shaxsning verbal kompetensiyasi u yashayotgan madaniy 

muhitda shakllanib, o‘sha muhitning kommunikativ me’yorlariga asoslanadi. Shuningdek, J. 

Habermasning “Kommunikativ harakat nazariyasi” da ham madaniy va ijtimoiy 

kontekstlarning kommunikativ kompetensiyaga ta’siri chuqur tahlil qilingan. Habermas 

fikricha, kommunikatsiya – bu ijtimoiy ongning eng muhim shakli bo‘lib, unda til vositasi orqali 

insonlar o‘zaro anglashuvga erishadilar. Til — bu ijtimoiy hayotning normativ tizimidir. Shu 

sababli, kommunikativ kompetensiya faqat lingvistik emas, balki sotsiokultural kategoriya 

sifatida ham ko‘riladi. Bu yondashuv, ayniqsa, ta’lim jarayonida, o‘quvchilarda madaniyatlararo 

muloqot kompetensiyasini shakllantirishda muhim ahamiyat kasb etadi. O‘zbekistonning ta’lim 

tizimida ham so‘nggi yillarda kommunikativ kompetensiyani rivojlantirish masalasi markaziy 

o‘ringa chiqmoqda. Ayniqsa, bo‘lajak pedagoglarning nutq madaniyatini, og‘zaki muloqot 

ko‘nikmalarini, madaniy moslashuvchanlikni shakllantirishda zamonaviy pedagogik 

yondashuvlar zarur bo‘lmoqda. Verbal kommunikativ kompetensiyaning rivoji o‘qituvchining 

faqatgina til bilish darajasini emas, balki uning shaxsiy madaniy kapitalini, empatiya 

qobiliyatini, interaktiv muloqot strategiyalarini ham o‘z ichiga oladi. Ta’lim jarayonida madaniy 

va ijtimoiy kontekstlarning hisobga olinmasligi esa muloqotdagi xatoliklar, tushunmovchiliklar, 

stereotiplar va madaniyatlararo nomuvofiqliklarga olib keladi. Masalan, o‘qituvchi 

o‘quvchilarning ijtimoiy muhitini, madaniy qadriyatlarini inobatga olmasdan muloqot yuritsa, 

bu ularning kommunikativ faolligini pasaytiradi, o‘z fikrini erkin ifoda etish imkoniyatini 

cheklaydi. Shu sababli, verbal kommunikativ kompetensiyani shakllantirish jarayonida 

kontekstual yondashuv — ya’ni tilni madaniy va ijtimoiy kontekstda o‘rganish tamoyili muhim 

o‘rin tutadi. Verbal kommunikativ kompetensiyani shakllantirishning nazariy asosi 20-asrning 

ikkinchi yarmida shakllangan kommunikativ til o‘qitish modeli (Communicative Language 

Teaching – CLT)dan boshlanadi. Bu modelga ko‘ra, til o‘rganish jarayoni faqat grammatikani 

o‘zlashtirish emas, balki til orqali ijtimoiy muloqotga kirishish, ma’no yaratish va madaniyatni 

o‘rganish jarayonidir. Keyinchalik bu yondashuv G. Hymesning “Communicative Competence” 

konsepsiyasi, Dell Hymes va Canale & Swain larning kommunikativ kompetensiya modeli orqali 

kengaytirildi. Ular kompetensiyani grammatik, sotsiolingvistik, diskursiv va strategik jihatlarga 

ajratdilar[1]. Aynan sotsiolingvistik komponent shaxsning madaniy va ijtimoiy kontekstga mos 

ravishda nutq yuritish qobiliyatini ifodalaydi. Zamonaviy tilshunoslik va pedagogika fanida 

verbal kommunikativ kompetensiyani rivojlantirish masalasi ko‘p tarmoqli yo‘nalishga aylandi. 

Masalan, sotsiokognitiv yondashuvda muloqot shaxsning ijtimoiy tajribasi, ijtimoiy o‘rganish 

jarayoni sifatida talqin qilinadi[2]. Bu esa shuni ko‘rsatadiki, har bir kommunikativ akt 

shaxsning ijtimoiy identifikatsiyasini shakllantiradi va uni ijtimoiy tizimning faol a’zosi sifatida 

namoyon etadi. Shu bois verbal kommunikativ kompetensiyani o‘rganishda ijtimoiy 

psixologiya, madaniyatshunoslik va tilshunoslikning integratsiyasi zarur hisoblanadi. Bugungi 

ta’lim amaliyotida verbal kommunikativ kompetensiyani shakllantirish jarayoni axborot 

texnologiyalari, interaktiv metodlar, muloqotga yo‘naltirilgan topshiriqlar va madaniy 

integratsiya asosida amalga oshirilmoqda. Masalan, “rol o‘ynash” (role-play), “munozara”, 

“intervyu”, “madaniyatlararo dialog” kabi metodlar orqali o‘quvchilarda nafaqat til malakasi, 

balki madaniy sezgirlik, empatik eshitish, ijtimoiy moslashuvchanlik ko‘nikmalari shakllanadi. 

Madaniy va ijtimoiy kontekstlarning verbal kompetensiyaga ta’sirini o‘rganish, shuningdek, 

global kommunikatsiya davrida tilning o‘zgaruvchan tabiatini, yangi ijtimoiy tarmoqlar, media 

makon va raqamli muloqot shakllarining paydo bo‘lishini ham e’tiborga olishni talab etadi. 

Internet tarmog‘idagi kommunikatsiya o‘ziga xos yangi kontekstlarni yaratadi, bu esa verbal 

ifodaning madaniy chegaralarini kengaytiradi. Shu sababli, kommunikativ kompetensiya 

endilikda faqat milliy doirada emas, balki transmadaniy darajada ham tahlil qilinmoqda[3]. 

Mazkur tezisda verbal kommunikativ kompetensiyaning madaniy va ijtimoiy kontekst bilan 

o‘zaro bog‘liqligi, uning shakllanish mexanizmlari, ta’lim jarayonidagi ahamiyati va 

metodologik asoslari tahlil qilinadi. Tadqiqotda til, madaniyat va ijtimoiylik o‘rtasidagi uzviylik 

asosida kommunikativ kompetensiyaning nazariy modeli ishlab chiqiladi. 

Hozirgi davrda globallashuv, raqamli kommunikatsiya va madaniyatlararo integratsiya 

jarayonlari insoniyat taraqqiyotining eng muhim xususiyatlaridan biriga aylandi. Shu bilan 

birga, bu jarayonlar insonning o‘zaro muloqot madaniyatiga, tilni ishlatish qobiliyatiga va 

kommunikativ kompetensiyasiga ilgari bo‘lmagan darajada yangi talablarni qo‘ymoqda. 

Ayniqsa, verbal kommunikativ kompetensiyani rivojlantirishda madaniy va ijtimoiy kontekstni 

hisobga olish masalasi bugungi kunda ta’lim, psixologiya, sotsiologiya, lingvistika va 

madaniyatshunoslik fanlarining kesishgan nuqtasida dolzarb ilmiy muammo sifatida e’tirof 

etilmoqda. Zamonaviy jamiyatda kommunikatsiya shakllari nafaqat nutqiy, balki madaniy, 

sotsial va texnologik omillar bilan uzviy bog‘langan holda rivojlanmoqda. Har bir muloqot 

jarayoni — bu ma’lum bir madaniy kontekstda amalga oshadigan ijtimoiy aktdir. Masalan, 

insonning qanday so‘z tanlashi, ohangni qanday qo‘llashi, kommunikatsiya davomida qanday 

nutq etiketi me’yorlariga amal qilishi — bularning barchasi uning madaniy muhitini va ijtimoiy 

tajribasini aks ettiradi[4]. Shu bois, tilni o‘rganish yoki muloqot ko‘nikmalarini rivojlantirish 

jarayonida madaniy kontekstni e’tiborsiz qoldirish shaxslararo anglashmovchiliklar, 

madaniyatlararo tushunmovchiliklar va kommunikativ ziddiyatlarga sabab bo‘ladi. Bugungi 

global dunyoda ingliz tili, rus tili, arab tili, xitoy tili kabi xalqaro tillarni o‘rganish jarayonida 

ko‘plab yoshlar grammatik va leksik jihatdan yetarlicha tayyor bo‘lsalar-da, madaniy 

kontekstni tushunmagani uchun muloqotda tabiiylikni yo‘qotadi. Masalan, ingliz tilida “How 

are you?” degan so‘rov ko‘pincha ijtimoiy etik formuladir, javob esa madaniy jihatdan qisqa va 

neytral bo‘lishi kutiladi; o‘zbek tilida esa hol-ahvol so‘rash ko‘proq samimiylik va tafsilot bilan 

kechadi. Bunday farqlarni anglash verbal kommunikativ kompetensiyaning yadro elementidir. 

O‘zbekistonning mustaqillikdan keyingi taraqqiyot bosqichida, ayniqsa, so‘nggi yillarda ta’lim 

tizimida shaxsga yo‘naltirilgan yondashuv, madaniyatlararo kompetensiyani rivojlantirish, 

ijtimoiy faol fuqarolikni shakllantirish kabi yo‘nalishlar davlat siyosatining ustuvor vazifalari 

sifatida belgilandi. 2022–2026-yillarga mo‘ljallangan “Yangi O‘zbekiston taraqqiyot 

strategiyasi”da ham madaniy-ma’naviy kompetensiyani rivojlantirish, til va muloqot 

madaniyatini oshirish yoshlarning raqobatbardoshligini ta’minlovchi muhim shart sifatida 

qayd etilgan[5]. Shu nuqtai nazardan, verbal kommunikativ kompetensiyani madaniy va 

ijtimoiy kontekst bilan uyg‘unlashtirib rivojlantirish — zamonaviy o‘qituvchining asosiy 

professional sifati va pedagogik mahoratini belgilovchi mezon sifatida qaralmoqda. Raqamli 

kommunikatsiya vositalarining (ijtimoiy tarmoqlar, onlayn muloqot platformalari, sun’iy 

intellekt asosidagi chat tizimlari) keng tarqalishi insonlar o‘rtasidagi verbal muloqotni yangi 

bosqichga olib chiqdi. Endilikda har bir shaxs nafaqat mahalliy madaniy muhit, balki global 

madaniy maydon ishtirokchisiga aylandi. Bu esa kommunikativ kompetensiyani 

rivojlantirishda yangi muammolarni — madaniy sezgirlik, axborot madaniyati, onlayn etik 

me’yorlar, diskursiv tafovutlarni o‘rganishni taqozo etmoqda[6]. Shu bois, madaniy va ijtimoiy 

kontekstni chuqur anglash verbal kommunikatsiyaning muvaffaqiyati uchun hal qiluvchi 

ahamiyat kasb etmoqda. Bundan tashqari, jamiyatda madaniy xilma-xillikning ortib borishi, 

migratsion jarayonlarning faollashuvi, ta’lim muassasalarida turli millat va madaniyat 

vakillarining o‘qishi natijasida madaniyatlararo kommunikatsiyani samarali tashkil etish 

masalasi ham dolzarb bo‘lib bormoqda. O‘qituvchi, ayniqsa, ko‘p madaniyatli muhitda 

ishlayotgan pedagog, turli madaniy kodlarni to‘g‘ri talqin eta olishi, o‘quvchilar orasidagi 

kommunikativ farqlarni muvozanatlash, ijtimoiy inkluzivlikni ta’minlash uchun yetarli verbal 

kompetensiyaga ega bo‘lishi zarur. Shuningdek, O‘zbekistonning xalqaro ta’lim maydoniga 

integratsiyalashuvi, xorijiy universitetlar bilan qo‘shma dasturlarning ochilishi, talabalar 

almashinuvi loyihalarining kengayishi ham yoshlarning madaniyatlararo muloqotda faol 

ishtirok etishini talab qilmoqda. Bunda verbal kommunikativ kompetensiya — nafaqat til bilish 

darajasini, balki ijtimoiy-madaniy tafakkur, moslashuvchanlik, etnokommunikativ sezgirlik 

kabi ko‘nikmalarni ham qamrab oladi. 

Zamonaviy ta’lim va kommunikatsiya sohasida verbal kommunikativ kompetensiyani 

rivojlantirishda madaniy hamda ijtimoiy kontekstning o‘rni masalasi ko‘plab xorijiy ilmiy 

maktablarda chuqur o‘rganilmoqda. Ayniqsa, G‘arb davlatlarida kommunikativ yondashuvning 

shakllanishi va rivojlanishi natijasida til o‘qitish jarayonida madaniy va ijtimoiy 

komponentlarning integratsiyasi asosiy metodologik yo‘nalishga aylangan[7]. Xorijiy tajribada 

verbal kommunikativ kompetensiyani rivojlantirish nafaqat lingvistik tayyorgarlikni, balki 

shaxsning ijtimoiy va madaniy jihatdan yetuk bo‘lishini, jamiyatdagi turli kommunikativ 

vaziyatlarga moslashuvchanlikni ham o‘z ichiga oladi. Shu nuqtai nazardan, Yevropa, AQSh, 

Yaponiya va Janubiy Koreya kabi mamlakatlarning tajribasi alohida e’tiborga loyiq, chunki bu 

mamlakatlarda ta’lim siyosati va metodik yondashuvlar kommunikativ kompetensiyani 

ijtimoiy-madaniy kontekst bilan bevosita bog‘lashga yo‘naltirilgan. Masalan, Yevropa Ittifoqi 

davlatlarida kommunikativ kompetensiyani rivojlantirish Yevropa Kengashining “Common 

European Framework of Reference for Languages (CEFR)” tizimi orqali yo‘lga qo‘yilgan bo‘lib, 

unda tilni o‘rganish faqat grammatik bilim emas, balki madaniyatni anglash, sotsiolingvistik 

me’yorlarni o‘zlashtirish va ijtimoiy vaziyatga mos kommunikatsiya yuritish qobiliyati sifatida 

talqin etiladi. Bu tizimda “sociocultural competence” atamasi asosiy elementlardan biri bo‘lib, 

til o‘rganuvchi shaxsning madaniy sezgirlik, stereotiplarga nisbatan tanqidiy yondashuv va 

madaniyatlararo anglashuvni rivojlantirishini nazarda tutadi. Xususan, Germaniya, Fransiya va 

Finlyandiyada ta’lim dasturlarida verbal kommunikativ kompetensiyani rivojlantirish uchun 

“madaniy kontekstli muloqot” (culture-based interaction) va “ijtimoiy rolli muloqot” (social 

role communication) mashg‘ulotlariga katta e’tibor qaratiladi[8]. Amerika Qo‘shma Shtatlarida 

esa kommunikativ kompetensiyani rivojlantirish “communicative language teaching” (CLT) 

konsepsiyasi asosida amalga oshiriladi. Bu yondashuvning markazida shaxsning til orqali 

ijtimoiy jarayonlarda faol ishtirok etish qobiliyatini shakllantirish g‘oyasi turadi. AQShning 

yetakchi pedagogik universitetlari, xususan, Harvard va Stanford universitetlari tomonidan 

ishlab chiqilgan zamonaviy ta’lim modellarida verbal kompetensiya madaniy va ijtimoiy muhit 

bilan chambarchas bog‘langan kommunikativ tizim sifatida qaraladi. Bu yondashuvda talabalar 

nutq orqali ijtimoiy muammolarni muhokama qilish, madaniy qadriyatlarni taqqoslash, turli 

kontekstlarda muloqot strategiyalarini sinab ko‘rish orqali o‘z kompetensiyasini oshiradi. 

Shuningdek, AQShda “sociolinguistic awareness” — ya’ni ijtimoiy-lingvistik sezgirlikni 

rivojlantirish maxsus dars modullari orqali o‘rgatiladi[9]. Bu modullarda talabalar nutqdagi 

ijtimoiy farqlar, gender, yosh, ijtimoiy maqom, etnik tafovutlarning kommunikativ ta’sirini 

tahlil qiladilar. Yaponiyada esa verbal kommunikativ kompetensiyani rivojlantirish madaniy 

kontekstga chuqur bog‘langan holda olib boriladi. Bu mamlakatda muloqot jarayonida “wa” 

(muvozanat, uyg‘unlik) tamoyili ustuvor ahamiyatga ega. Shuning uchun ham Yaponiyada 

ta’lim jarayonida o‘quvchilarga nafaqat so‘z boyligini oshirish, balki muloqotda hurmat, 

noverbal ishoralarning ma’nosini anglash, suhbatdoshning ijtimoiy maqomiga mos so‘zlashuv 

shaklini tanlash o‘rgatiladi. Bu jarayon “keigo” tizimi orqali, ya’ni ijtimoiy maqomga qarab 

hurmat ifodalovchi nutq shakllari yordamida amalga oshiriladi. Natijada o‘quvchi nafaqat tilni 

biladi, balki madaniyatni ham nutq orqali ifodalay oladi. Bu holat Yaponiyada verbal 

kommunikativ kompetensiyani nafaqat ta’lim, balki jamiyatdagi ijtimoiy uyg‘unlikning asosi 

sifatida ko‘rilishiga olib kelgan. Janubiy Koreya tajribasida esa verbal kommunikativ 

kompetensiyani rivojlantirish milliy qadriyatlar bilan uyg‘un holda olib boriladi. Ularning ta’lim 

konsepsiyasida “Insoniy muloqot madaniyati” (Inhwa communication culture) markaziy 

o‘rinni egallaydi. Koreyada verbal muloqot shaxsning ijtimoiy burchi, axloqiy qadriyati va 

ijtimoiy mas’uliyatini ifodalovchi jarayon sifatida baholanadi. Shu sababli, koreys o‘quv 

dasturlarida til o‘rganish jarayonida ijtimoiy muloqot etiketlari, milliy qadriyatlar va madaniy 

ramzlar chuqur o‘rgatiladi. Ularning ta’lim amaliyotida “madaniyatlararo dialog” mashg‘ulotlari 

muhim o‘rin tutadi, bunda o‘quvchilar turli madaniyat vakillari bilan onlayn muloqotda bo‘lib, 

o‘z verbal kompetensiyalarini haqiqiy kommunikativ kontekstda sinovdan o‘tkazadilar. Bu 

xorijiy tajribalar shuni ko‘rsatadiki, verbal kommunikativ kompetensiya hech qachon faqat 

lingvistik bilimlar yig‘indisi bo‘la olmaydi[10]. U madaniy qadriyatlarni, ijtimoiy rollarni, milliy 

muloqot me’yorlarini, axloqiy mas’uliyatni va global kommunikatsion madaniyatni o‘z ichiga 

olgan integrativ tizimdir. Bunday yondashuv O‘zbekiston ta’lim tizimi uchun ham muhim 

ahamiyatga ega, chunki mamlakat bugungi kunda xalqaro maydonda faol 

integratsiyalashayotgan, yosh avlodni raqobatbardosh, ochiq fikrli va madaniy sezgir shaxslar 

sifatida tarbiyalashni maqsad qilgan davlatdir. Shu bois, xorijiy tajriba tahlili shuni ko‘rsatadiki, 

verbal kommunikativ kompetensiyani rivojlantirishda madaniy va ijtimoiy kontekstni inobatga 

olish — bu global ta’limning ajralmas tamoyiliga aylangan. Shunday ekan, O‘zbekiston ta’lim 

amaliyotida ham xorijiy tajriba asosida madaniy kontekstli muloqot mashg‘ulotlari, ijtimoiy rol 

o‘yinlari, dialogik interfaol metodlar, madaniyatlararo tahlil va verbal kompetensiya 

diagnostikasi kabi yondashuvlarni keng joriy etish verbal kommunikativ kompetensiyani 

rivojlantirishning eng samarali yo‘nalishlaridan biri bo‘lishi mumkin. Shu tarzda madaniy va 

ijtimoiy kontekst integratsiyasi yosh avlodning muloqot madaniyatini yuksaltirib, ularni milliy 

va global miqyosda muvaffaqiyatli kommunikatorlar sifatida shakllantirishga xizmat qiladi. 

Xulosa: Verbal kommunikativ kompetensiyani rivojlantirishda madaniy va ijtimoiy 

kontekstning o‘rni hozirgi globallashuv sharoitida inson faoliyatining barcha sohalarida, 

ayniqsa, ta’lim tizimida nihoyatda muhim ahamiyat kasb etadi. Chunki shaxsning muloqot 

madaniyati nafaqat uning lingvistik qobiliyatini, balki ijtimoiy moslashuvchanlik, madaniy 

sezgirlik va interaktiv fikrlash ko‘nikmalarini ham belgilaydi. Bugungi kunda ta’lim sohasida 

verbal kompetensiyani shakllantirish jarayoni shunchaki tilni o‘rgatish emas, balki 

madaniyatlararo muloqotni samarali tashkil etish, ijtimoiy kontekstni anglash va turli ijtimoiy 

vaziyatlarga mos kommunikativ strategiyalarni ishlab chiqish jarayonidir. 

